
 

Seri: CGA ta splika 
Artíkulo 4: Kiko CGA ta hasi den kuadro di LOK pa ku online gaming 
 
E industria di wega di plaka a bira un parti importante di Kòrsou su ekonomia i paisahe 
empresarial internashonal. Segun ku e industria a evolushoná, asina tambe e nesesidat 
pa un kuadro legal modèrno ku ta promové integridat, responsabilidat, protekshon di 
konsumidó, i kumplimentu ku leinan aplikabel. Bou di Ordenansa Nashonal riba Wega di 
Plaka (LOK), Curaçao Gaming Authority (CGA)  ta sirbi komo e reguladó di e sektor di wega 
di plaka na i for di Kòrsou i ta responsabel pa duna lisensia i supervisá aktividatnan di 
wega di plaka remoto (online gaming). 
 
CGA komo reguladó ta un outoridat independiente establesé pa lei pa supervisá e sektor 
di wega di plaka i garantisá ku esnan ku un lisensia di CGA, ta kumpli ku e reglanan i 
normanan ku ta goberná e sektor. CGA no ta un operadó di wega. Su ròl no ta pa manehá 
negoshinan di wega di plaka òf pa partisipá den e aktividatnan komersial di e industria. 
CGA su tarea i responsabilidat ta pa regla i supervisá e sektor di wega di plaka di akuerdo 
ku LOK.  
 
Den kuadro di wega di plaka remoto, LOK ta distinguí su mes pa un kuadro legal kla di un 
sistema di lisensia direkto kaminda operadornan mester apliká i ta ser lisensiá i supervisá 
direktamente pa Curaçao Gaming Authority, kontrali na loke ku tabata pasa den pasado, 
kaminda tabatin solamente 4 master lisensia. Un reforma regulatorio di e eskala aki no 
por drecha tur asuntu históriko denter di un òf dos aña. Implementashon ta rekerí e 
desaroyo di legislashon, personal, teknologia, proseduranan di lisensia, sistemanan di 
kumplimentu, prosesonan di registrashon di dominio, supervishon i enforsamentu. 
 
Dor di LOK e relashon entre operador i supervisor awor ta mas kòrtiku i mas kontrolabel. 
E ròl di CGA ta ekstendé mas leu ku e proseso di lisensia so. Operadónan ku lisensia ta 
keda sometí na obligashonnan regulatorio kontinuo i e obligashonnan aki ta inkluí 
rekisitonan di raportahe, obligashonnan di kumplimentu, notifikashonnan di sierto 
eventonan i koperashon ku aktividatnan di supervishon. Evaluashon di struktura 
finansiero, orígen di kapital, plan di negoshi, sistema i prosedura di e operador i ta 
supervisá kumplimentu ku kondishonnan di lisensia i reglanan di AML/CFT tambe ta 
forma parti di e eksigensianan.  
Fuera di eseinan, CGA ta kontrolá si operadónan ku lisensia di CGA ta apliká medidanan 
di protekshon di hungadó i wega di plaka responsabel, kambionan i kehonan relevante.  
 
Reguladornan rònt mundu ta usa un variedat di hèrmènt pa monitoriá kumplimentu i 
atendé riesgonan potensial denter di e sektornan ku nan ta supervisá. CGA ta apliká 
medidanan di supervishon di e mesun manera pa kumpli ku su responsabilidatnan legal. 
Kaminda surgi preokupashon, CGA por revisá e asuntu i determiná si mas akshon ta 
apropiá segun lei. P’esei CGA ta publiká maneho i instrukshon pa splika kon CGA ta apliká 
su podernan legal, investigá posibel violashon i kaminda ta nesesario, apliká medidanan 

di supervishon òf sanshon i sostené integridat i reputashon di Kòrsou su sektor di wega 
di plaka for di Kòrsou. 
 
Pues, supervishon den kuadro di LOK ta eksigí hopi mas ku solamente emití un lisensia. 
E propósito di e proseso di lisensia ta pa permití CGA evaluá si un solisitante ta satisfasé 
e rekisitonan establesé pa lei. Regulashon efektivo ta un proseso kontinuo, lisensia ta 
solamente e komienso di e relashon regulatorio i e ta agregá i mehorá vários komponente 
nesesario pa un sistema ku ta operá efektivamente riba término largu i ta keda di akuerdo 
ku lei. 
 
Komo un regulador efektivo, CGA ta ehekutá su tareanan independientemente i 
obhetivamente. Na mes momento, independensia no ta nifiká e ousensia di 
responsabilidat. CGA ta operá den e kuadro establesé pa lei di Kòrsou i ta responsabel 
pa medio di e strukturanan di gobernashon preskribí pa e kuadro ei. E balansa aki entre 
independensia i responsabilidat ta importante pa yuda garantisá ku desishonnan 
regulatorio ta wòrdu tumá segun rekisitonan legal i proseduranan establesé en bes di 
interesnan komersial, polítiko òf otro interesnan eksterno. 
 
Reguladó modèrno manera CGA ta operá den ambientenan kada bes mas kompleho ku 
ta rekerí ekspertisio, teknologia i sistemanan spesialisá. Meskos ku hopi outoridat 
públiko i reguladó rònt mundu, CGA ta hasi uso di servisionan eksterno, spesialistanan 
tékniko i konseheronan profeshonal pa sostené sierto aspekto di su operashonnan. 
Sinembargo, e uso di ekspertisio eksterno no ta transferí outoridat regulatorio. 
Desishonnan tokante e otorgamentu, nengamentu, suspenshon òf revokashon di 
lisensia ta keda responsabilidat di CGA. E distinshon aki ta importante. Ekspertisio 
eksterno por sostené prosesonan regulatorio, pero desishonnan regulatorio ta keda ku e 
reguladó. 
 
Pa komprondé e ròl di CGA pa ku wega di plaka remoto, tambe ta rekerí komprondé su 
limitashonnan. CGA no por papia públikamente di tur asuntu ku ta bini su dilanti. Meskos 
ku hopi regulador, CGA mester balansá transparensia ku obligashonnan legal relashoná 
ku konfidensialidat, privasidat, informashon komersialmente sensitivo, i asuntunan di 
supervishon kontinuo. Pa e motibu aki, CGA no ta komentá generalmente riba 
aplikashonnan di lisensia individual, lisensiadonan spesífiko, investigashonnan òf 
revishonnan kontinuo, informashon konfidensial di negoshi òf prosesonan di 
supervishon interno. E limitashonnan aki no ta destiná pa redusí transparensia sino mas 
bien pa garantisá hustisia, proseso debido i e integridat di aktividatnan regulatorio. 
 
 
 
 


